
«Hiriak ezin du laberinto izan» 

Giza gorputzaren antza eduki beharko lukeela esan du Javier Sadabak; «atal guztiak daude lotuta beren funtzio eta izaera galdu gabe». Hirien ardatza herritarrek izan behar dutela uste du. 

Irune Berro 

Bilbo 

Etimologikoki, eraikuntza baten plangintza eta eraikuntza zuzentzen dituen pertsona da arkitektoa. Baina zer eraiki behar da? Eta, zertarako eraiki behar da? Jende guztiak ez du berdin pentsatzen; ikuspegi ugari daude, nori galdetzen diogun arabera. Eta hor sortzen dira arazoak». Javier Sadaba filosofoa (Portugalete, Bizkaia, 1940) Richard Rogersen iritzi berekoa da: «arkitekturak ezin du ekidin politikoa izatea». Sadabak arkitekto britainiarraren hitzak gogora ekarrita hasi zuen, atzo, Bilboko Guggenheimen eman zuen hitzaldia. Arkitekturaren balio sozialaz mintzatu zen, Euskal Herriko Arkitektoen Elkargoak gonbidatuta. Eta esan zuen hiriak biztanleen zerbitzura egon behar duela; «beren gorputzaren luzapena da azken batean». 

«Amestutako hiriek esnatzen jakin» behar dutela pentsatzen du Sadabak; alegia, arkitektoek ezin dutela boterearen esanetara lan egin: ezin dituztela eraikinak diseinatu dirutza egiteko edota modari jarraitzeko interesek gidatuta. Arkitektoek beste irizpide batzuk aintzat hartu behar dituztela sinetsita dago Sadaba. «Ezin da pentsatu -oker pentsatzea baita- eraikin enblematiko batek turistak erakarriko dituela. Hala eginez gero, arrisku larria dago hiriak herritarrei bizkarra emateko. Eta hirian bizi diren pertsonek hirirako eskubidea dute; hirian bizitzeko, hirian zoriontsu izateko». Filosofoak ez du zalantzarik: «txarto diseinatutako hiria atsekabeen iturri da». 

Sadabaren arabera, «arkitektoak, edozein eraikin diseinatzeko unean, ezin dio bere trebeziari askatasun osoa eman, eta nahi duen obra sortu. Egiten ari den lan hori norentzako den aintzat hartu behar du; eta leku-hiri horretan bizi den jendearen araberako obra eratu behar du. Une horretan, morala sartzen da jokoan». 

«MORALA DA MUGA». Moralak mugak jartzen dizkio pertsonen jardunari, Sadabaren hitzetan. «Arkitekturari dagokionez, esaterako, moralak dio herritarrek eroso sentitu behar dutela hirian; espazio publikoek jendearen beharren araberakoak izan behar dutela, aisialdirako guneak ugariak eta handiak izan behar dutela, zebrabide ganorazkoak egon behar direla bide guztietan, eta hirietako aldiriek zentroak bezain ondo zainduta egon behar dutela. Hiria herritarrek sortzen baitute». 

Horrenbestez, hiriak ezin duela labirinto izan dio filosofoak. «Giza gorputzaren antz handiagoa eduki beharko luke; gorputz atalek lotura daukate bata bestearekin, eta horregatik ez dute beren funtzio eta izaera galtzen. Eta arrazoi bat edo beste, hiriaren ikur gisa aintzat hartzen diren eraikinek herritarrak errespetatuta kokatu eta diseinatu behar dira». Sadabaren irudiko, «hori guztiori hala izan dadin, ezinbestekoa da gainerako erakundeekin eta auzo elkarteekin harremana izatea. Hartara, arkitektura ez da dirua dutenen edota egoera politikoaren mende egongo». 

Halaber, arkitektoek kode deontologikoari loturiko jarduna garatu behar dutela sinetsita dago Sadaba. Horregatik zenbait eskaera egin dizkio Euskal Herriko Arkitektoen Elkargoari. «Espezialistaren teknifikazioa eteteko; ez high tech-aren kontra egiteko, baizik eta haren gehiegikeriei bukaera emateko behingoz. Gainera, hiri iraukorrak egitea eskatzen diet. Rogersek esaten duenez, arkitektura iraunkor batek beharrezkoak ditu ekologia eta zaharberritzea. Hiria hiritik bertatik defenditu behar da». 

Hirien antolaketa arkitektoena ez ezik, politikarien ardura ere badela nabarmendu du. «Lurzoruaren Espainiako 1998. urteko legeak aukera ematen zuen lurzoruaren ia gehienean eraikitzeko. Aurten, lege berria onartuko omen dute. Espainiak nozitzen duen epidemia desagerrarazi nahi dute: hirigintza ustelkeria. Lege berriaren arabera, lurzoru berriaren %30 babes ofizialeko etxebizitzak eraikitzeko erabili beharko da derrigor. Euskadin, antza,aldirietan eraikitako etxebizitzen %75ek prezio mugatua eduki beharko dute. Neurri egokiak dirudite, baina eszeptiko samarra naiz, arrazoi kontrajarriak daudela dirudi eta. Ez bakarrik testuetan jasotakoa askotan ez delako betetzen, baizik eta udalek boteretsu izaten jarraitzen dutelako». 

Sadabak, gainera, babes ofizialeko etxebizitzak zentroari lotuta eraiki beharko direla pentsatzen du, «periferiak ghetto ez bihurtzeko». Hiri guztiek beren proiektua eduki beharko lukete filosofoaren aburuz, «garraio publikoko sare eta guzti». Arkitekturak hiriak humanizatzeko eginkizuna du, haren iritziz. 

Bilbori buruz mintzatzean, memoria historikoa ezin daitekeela bazter utzi esan du Sadabak. «Bilbo ez zelako atzo sortu. Eta ezin dute bihar hil, azken modan itota».  

«Hiriaren ikur gisa aintzat hartzen diren eraikinak herritarrak errespetatuta diseinatu behar dira» 

«Memoria historikoa ezin da baztertu; Bilbo ez zen atzo sortu eta ezin dute bihar hil, modan itota» 

Javier Sadaba 

Filosofoa 

